Татарлар үз җирендә яши
ЮНЕСКО карары нигезендә дөньядагы 6500 телнең 14 е халыкара аралашу теле дип билгеләнгән. Шуларның берсе — татар теле. Бөек дәүләтләребез (Азов диңгезе буендагы Бөек Болгарстан, Идел буе Болгар дәүләте, Алтын Урда, Казан ханлыгы) булган. Ә хәзер исә татарлар бөтен дөньяга сибелгән. Халкы​бызны ничек саклап калырга? Тарихка мөрә​җәгать итеп, башка халыкларның бу юнәлеш​тәге эш тәҗрибәсен өйрәнергә һәм мөмкин булган кадәр файдаланырга, тарих чоңгылла​рыннан чыгу юлларын эзләргә кирәк. Моңа мисал итеп, яһүдләр язмышын китерергә була: моннан 2500 еллар элек Рим легионерлары Якын Көнчыгыштагы яһүд дәүләтләрен җиме​рә. Бик авыр хәл була бу. Әмма яһүд зыялыла​ры югалып калмый. «Яңа шартларда бөтен дөньяга сибелгән халкыбызны ничек юкка чы​гудан саклап калырга?» дигән мәсьәләне тик​шерү өчен югары дәрәҗәле раввиннар, дәүләт эшлеклеләре, генераллар яшерен корылтайга җыела. Бөек язучы Лион Файхетвангер (мил​ләте буенча яһүд, Германиядә туган, Гитлер властька килгәч, Америкага күчеп киткән) үзе​нең бер романында әлеге яшерен корылтай​да кабул ителгән карарларның кайберләрен китерә. Менә алар: «1. И син, яһүд кешесе, кайда гына яшәсәң дә, шуны бел: синең туган илең бар. Һәм килер шундый вакыт: син туган илеңә кайтырсың». «2. И син, яһүд кешесе, кайда гына яшәсәң дә, шундагы һәр яһүдне якын туганың итеп күр һәм ярдәм ит».
Моны һәркем беләдер кебек. Яһүдләр белән шактый аралашкан кеше буларак, шуны әйтә​сем килә: Лион Файхетвангер китергән карар​лар һәр яһүд баласына ана сөте белән сеңде​релгән дип расларга тулы нигез бар: кайда гына булмасын, бер генә яһүд тә кан кардәшен җәберләмәс, киресенчә, аңа һәрьяклап ярдәм итү ягын карар. Моның сәбәбе шул: яһүдләрдә милли үзаң искиткеч югары. Тик шуның арка​сында гына Икенче Бөтендөнья сугышыннан соң яһүдләр үз тарихи ватаннары урынында Израиль дәүләтен төзеде. Бу җирләрнең таби​гате яшәү өчен бик уңайсыз. Шуңа карамас​тан, Израиль — Якын Көнчыгыштагы иң алга киткән дәүләт.
Инде безгә килгәндә, чынбарлык бөтенләй башкача. Татарстан — Россия Федерациясе (мәйданы 17 миллион кв.км, халкы 145 млн ча​масы) үзәгендә булган 89 регионның берсе. Бу шартларда мөстәкыйль дәүләт төзү уе чын​барлыкка туры килми. Андый мәсьәләне Гаяз Исхакый, Ильяс Алкин да һ.б. күтәрмәгән, алар Россия составында автономия (шактый зур вә​каләтләр белән) төзү ягында булган. 1917 ел​ның ахырында— 1918 елның башында Уфада Татар милли мәҗлесе, бик күп мөмкинлек-ва-риантларны карап, «Йдел-Урал штаты» төзү турында карар чыгарган. Казанда аны оешты​ру буенча шактый гамәли чаралар күрелгән. Әмма большевиклар моңа юл куймый, лидер​ларны кулга алалар.
... Тарихта империяләр күп булган. Әмма һәммәсе дә таркалган. Чөнки төзелгәндә үк аларның нигезенә «акрын гына хәрәкәт итүче шартлагыч» салынган: көчләп, кан түгеп тө​зелгән конгломерат— корама төзелгән дәүләт мәңгелек була алмый. Иҗтимагый үсеш закон​нары үзенекен итә. Мәсәлән, Икенче Бөтен​дөнья сугышыннан соң Бөекбритания, Фран​ция, Италия, Португалия, Бельгия, Голландия империяләре яшәүдән туктый. Узган гасырның 90 нчы елларында СССР да шундый ук язмыш​ка дучар булды. «Дөньяви стандарт» белән әйткәндә, хәзер Җир шарында 3 империя бар: Кытай (мәйданы 9 миллион 597 мең кв.км, халкы — 1 миллиард 300 миллион кеше), АКШ (мәйданы — 9 миллион 363 мең кв.м, Аляска белән Гавайаны кертеп. Халкы 250 миллион) һәм Россия.
Шуңа басым ясарга ярыйдыр, империя җитәкчеләре акыллы сәясәт алып барсалар, регионнар белән уртак тел тапсалар, күпме вакыткадыр ил сакланып калачак (мәсәлән, Рим империясе 510 ел яшәгән...).
... Казанда, «Мәгариф» нәшриятында, күре​некле җәмәгать эшлеклесе, мәшһүр журна​лист, «Азатлык» радиостанциясенең Казан бүлеге җитәкчесе Римзил Вәлиевнең әле күп​тән түгел генә нәшер ителгән «Татары у себя дома» дигән китабында да сүз әнә шул турыда бара.
Соңгы халык санын исәпкә алу нәтиҗәләре турында сүз йөртсәк, Россиядә 200 гә якын халык, этнос, милләт яши. Татарстанның үзен​дә дә шундый хәл. Иң мөһиме шул: республи​кабызда яшәүче төп ике халык — татарлар һәм руслар үзара тату тормыш итә. Төп ике дин — ислам һәм христиан диннәре вәкилләре дә чын мәгънәсендә дустанә мөнәсәбәттә. Римзил Вәлиев әнә шул тәҗрибә белән уртаклаша.
Китап авторының гаҗәеп катлаулы мәсьә​ләләрне һәркем аңларлык итеп бәян итүе — шатлыклы күренеш. Ләкин бу очраклы хәл түгел. Бөтендөнья татар конгрессы төзелгәч, аның рәисе урынбасары итеп Римзил Вәлиев сайланды. 2002 елда аны татарларның феде​рация күләмендә милли-мәдәни автономиясе советы рәисе итеп куялар. Шуңа күрә әлеге китапта язылганнар — ул авторның күп еллар буе туплаган эш тәҗрибәсе итеп тә кабул ителә.
Китап 3 бүлектән тора: 1. Үзаң феномены. Публицистика. 2. Россиядә татар мәсьәләсе. Аналитик язмалар, документлар. 3. Бер кеше исеменнән. Интервьюлар, әңгәмәләр, чыгыш​лар.
Шуңа басым ясарга була: әлеге китапта мо​ңа кадәр ачыктан-ачык әйтелми торган мәсьә​ләләр кузгатыла, аларга җаваплар эзләнелә. Татарларның гомер-гомергә үз җирләрендә яшәвенә басым ясала.
Мәхмүт ӘХМӘТҖАНОВ.
